
Landskarsimit tapiiffigineqartartussamik nammineq piumassuseq tunngavigalugu 

suliffissaaleqilernissamut sillimmasiisarfimmik pilersitsisinnaanermut atatillugu 

inuiaqatigiinnut sulisartunullu aningaasatigut iluaqutissartai akorngutaalu pillugit 

misissueqqullugit Naalakkersuisut peqquneqarnissaannik Inatsisartut 

aalajangiiffigisassaattut siunnersuut. Misissuinermi ilanngunneqassapput periuseq 

ataatsikkut sullivinnut tamanut atuuttoq kiisalu periuseq sullivinnut assigiinngitsunik 

suliaqartunut ataasiakkaanut atuuttussaq ilaatillugu kattuffiit pineqartumut isumaat. 

Misissuinerup inernera Inatsisartunut ilaasortanut agguaanneqassaaq 

kingusinnerpaamik UKA2020-mi. 

(Inatsisartunut ilaasortaq Steen Lynge, Demokraatit) 

 

 

Saqqummiussissut 

(Aatsitassanut Suliffeqarnermullu Naalakkersuisoq) 

 

Aappassaaneernera 

 

Siunnersuutip sukumiisumik suliarineqarsimaneranik Inuussutissarsiornermut Aatsitassanullu 

Ataatsimiititaliaq Naalakkersuisut sinnerlugit qutsavigissavakka. Tamatumunnga ilanngullugu 

allannguutissatut siunnersuutip ataatsimiititaliamit akerliusoqanngitsumit inassutaasimanera 

qujassutigaara. 

 

Naalakkersuisut naalakkersuisoqarfiit akimorlugit suliniutaat ”Annertunerusumik imminik 

pilersugarineq”, tamakku ilutigalugit ilaatigut ulluni 25. aamma 26. apriilimi 

workshoppeqartitsinermut qaaqqusaasimasunik kommuninik suliffeqarfimmilu 

illua’tungerisanik peqataatitsisoq Inatsisartuni assut soqutiginnittoqarnera paasillugu 

nuannaarnarpoq. 

 

Ataatsimiititaliap allannguutissatut siunnersuutaa akuerisassanngorlugu Naalakkersuisut 

inassutigaat, tassungali atatillugu ullormusianik aaqqissuussivimmik eqqussinermi 

iluaqutaasinnaasut ajoqutaasunik nalimmatsiisuusariaqanngitsut, aammalu misissuineq 

inerniliussamik taassumunnga assingusumut angusaqarnissaata ilimanartuussaneranik 

Naalakkersuisut suli isumaqarnertik erseqqissassallugu kissaatigaat. Tassunga atatillugu 

ataatsimiititaliaq isumaliutissiissummini siunnersuutip siullermeerneranut Naalakkersuisut 

saqqummiussissutaanit inerniliissutit assingi tamakku oqaaseqarfigigaat Naalakkersuisut 

maluginiarpaat. 

 

Taamatut ikittunik oqaaseqaateqarlunga siunnersuut Inatsisartut akuersaarinnillutik 

oqaluuserinissaanut ingerlateqqippara. 


